
Slika 46. Kamen „miljevina“, korišten u obnovi zgrade Franjevačkog samostana u Mostaru 

(foto: K. Šaravanja) 
 
Tvrtka „REVIGRAD“ d.o.o. Mostar je prije par godina pokrenula proizvodnju u kamenolomu 
Mukoša i stekla niz referenci u oblaganju objekata, kao i u izradi predmeta od „miljevine“. 
 
 

               
Slike 47.-48. Detalji obnove zgrade Samostana na Širokom Brijegu „miljevinom“ 

(foto: M. Golemac, „Revigrad“) 

Slika 49. Privatna kuća u Banja Luci obložena „miljevinom“ (foto: M. Golemac, „Revigrad“) 

 
 

 
Slika 50. Oblaganje „miljevinom“ objekta u Mostaru (foto: M. Golemac, „Revigrad“) 

 
 

    
 

Slike 51.-54. Kamin u restoranu „Romansa“ u Mostaru (lijevo), sa rezbarenim pločama  od 
„miljevine“ (sredina); Spomenik u Banja Luci od „miljevine“ (desno) 

(foto: M. Golemac, „Revigrad“) 

6.  CITATI O MOSTARSKOM KAMENU 
 
Navodim i zanimljiv citat iz knjige „Veliki graditelj Miroslav Loose“ Karla Drage Miletića:39 

 
„Vrste mostarskog kamena 
1)  Tenelija Mukoša najfinija vrsta, prave se munare i fasade džamija, treba da je čista. 
2)  II. vrsta miješana Tenelija i meka Mukoša (Čista Tenelija je od ove puno tvrđa). 
3)  III. vrsta bijele meke Mukoše koja se na ledu ne raspada (Dočim se Tenelija raspada na 

ledu). Ova vrsta pije puno vode ali joj to ne škodi kao ni led. 
4) Vrsta Mukoša je šupljikava kao spužva te nije dobra, upotrebljiva za seoske suhozidne 

ograde. 
 

Ove sve vrste vade se na Mukoši, Osim Mukoše vadi se ista vrsta kamena u Rodoču i u ovoj 
vrsti ima mješanije Tenelije. 
 

Također na Babunu put Ilića vadi se slična vrsta kamena kao Mukoša ali ne vrijedi jer se na 
ledu raspada  i odlistaje. 
 
Tvrdi kamen 
5) Najbolji za fasade jest iz Opina slično spili, prave se sokli obično. 
6) Orlovac tvrdi kamen mogao bi se upotrijebiti za fasade. 
7) Mali Kuk nije za fasade nego za žbuku. 
8) Siga s Mazoljica, mekana, obrađuje se ko cigla, a valja za žbukani zid. 
9) Hum, pravljene sve tvrđave na Humu vađenim kamenom bijelim za fasade. 
10) Iz Imotskog je dobar kamen sličan bračkom kamenu a ima po sebi šare. 
 

Pakliš tvrdi kamen za klesarske poslove vadi se s javnog dobra, a pu vodi preko zemljišta 
Filipa Stojevca. 
 

Siga se vadi na zemljištu Ante Cvitkovića. Valja za novogradnje i za svodove krušnih peći. 
 

Sedra se vadi u Pasjaku i Mazoljice.“ 
 
Mnoge pjesnike, pisce, intelektualce zanimalo je pa su istraživali i pisali razloge zbog kojih se 
u Hercegovini u toj mjeri koristi i cijeni „tenelija“. Ekrem Moca Dizdar, obrađujući temu Mostar 
i kamen kaže: „Za razliku od arhaične čovjekove prolaznosti ovim svijetom, ovdje kamen ne 
mijenja ni mjesto niti oblik. U mostarskoj kotlini kamen se, jednostavno, doživljava pravim 
prijateljem. On ovdje nije prepreka i neprijatelj - kamen je trajanje i odraz kolektivne 
tradicionalne svijesti“.40 

 
 
7.  ZAKLJUČCI 
 
Moderna gradnja prirodnim kamenom zahtijeva dobro poznavanje kamena za gradnju i 
ukrasno oblaganje, kako bi se očuvala njegova nosivost, dugotrajnost i dekorativnost. Kamen 
u građevini odavno je postao ne samo stil gradnje, već i odraz i slika vremena i kulture 
određenog naroda i prostora. 
 
U radu je dan osvrt na dugu tradiciju gradnje slatkovodnim (jezerskim, sedrastim) 
vapnencima u BiH. Poseban osvrt je dan na gradnju „tenelijom“ i „miljevinom“/“muljikom“, koji 
se daju lako obrađivati, pa su i građevine elegantnije, nježnije i profinjenije, od antičkih 
vremena do danas. Ove vrste kamena su korištene na većem broju lokaliteta, od Mostara i 
drugih gradova u krškim poljima Hercegovine, jugozapadne BiH, do Središnje Bosne, ali i 
Istočne Bosne (Foča).  

Zidanje „tenelijom“ je tradicija mostarskog kraja, započeta u antičko doba, koja je doživjela 
svoj vrhunac u XVI. st., kada su njome monumentalno zidani brojni objekti na području 
Mostara, s bogatim dekorativnim elementima, što predstavlja vrhunac primjene materijala i 
tehnika gradnje i konstrukcija tog vremena. U radu su spomenuti mostovi, od čuvenog Starog 
mosta i njegovog „prototipa“ Krive Ćuprije (i drugi mostovi), preko brojnih vjerskih i javnih 
objekata, dijelova orijentalne stambene arhitekture, do brojnih oblika kamenih ukrasa, okvira i 
lukova, podnih ploča i stubišta. Sve mostarske džamije su izgrađene od tesane „tenelije“, a 
ovisno od dimenzija objekta, korištene su različite debljine zidova u rasponu od 60 do čak 
114 cm kod Karađoz-begove džamije, najmonumentalnije džamije u Mostaru i Hercegovini. 
Kamen „tenelija“ ne očekujemo izvan Mostara, iako ga, prema raspoloživim literaturnim 
izvorima, nalazimo kod nekolicine građevina. U opisu nacionalnog spomenika Smailagića 
(Pirijina) kula u Livnu se kaže da su ugaoni blokovi od kamena pješčara, u narodu poznatog 
kao „muljika“, odnosno „tenelija“, pa ova dvojnost imena korištenog kamena zbunjuje jer je 
riječ o različitim vrstama kamena. Trojnost u imenu kamena susrećemo kod Cimske baziliku 
u Mostaru, kada jedan izvor navodi da je u gradnji korištena „miljevina“ („tenelija“, „muljika“), 
dok je u drugom izvoru kamen definiran kao „muljika“. Kod džamije Balagija/ Balaguša u 
Livnu se navodi da su između stupova i bočnih zidova trijema prelomljeni lukovi izvedeni od 
„tenelije“, kao i lukovi između stupova i zida džamije. Dalje se kaže da su svi klesarski 
elementi izvedeni su od „tenelije“ vrhunske klesarske obrade. U gradnji Aladža džamije u 
Foči na vanjskom dijelu zidova je korištena „sedra“, a „tenelija“ čini unutarnji dio zida, sve u 
vapnenom mortu. Također, u literaturi nalazimo da se „tenelija“ naziva i „muklom miljevinom“, 
”tenelija” i ”miljevina” su označeni kao kamen pješčar, i to dvije vrste...  
 
U ležištu Mukoša kod Mostara smjenjuju se slojevi „tenelije“, koja je svrstana u oosparite (po 
Folk-u), sa slojevima „miljevine“, za koju neki također tvrde da je oolitičnog porijekla (ali bez 
vidljivih zrnaca), a neki su to osporili i svrstali je u sitnozrne vapnence. Pri tome, „tenelija“ je 
trajnija i posjeduje bolja fizikalno-mehanička svojstva od „miljevine“. Po Dunham-ovoj 
klasifikaciji vapnenaca, „tenelija“ je definirana kao „grainstone“, a „miljevina“ kao „mudstone“.  
 
I dok se „tenelija“ koristila najčešće (ili isključivo) na području Mostara, "miljevina" se koristila 
od davnih vremena ne samo na području Mostara, već i Posušja (i šire). I dok su sve 
mostarske džamije izgrađene od „tenelije“, kod drugih objekata korištena je kombinacija 
„tenelije“ i „miljevine“. Tako na primjer, kod Karađoz-begove medrese u Mostaru, vanjske 
fasade su izrađene od rezane „tenelije“, dok su zidovi unutar objekta rađeni od špicovane 
„miljevine“. „Miljevina“ je također korištena kao konstruktivni materijal za građenje stambenih 
i javnih objekata za austro-ugarske vladavine, kao i između svjetskih ratova.  
 
Pošto je Istok negirao vidljivi kamen na fasadi stambenih objekata, to se odrazilo i u ovim 
krajevima, tako da je većina stambenih građevina iz turskog razdoblja prekrivena žbukom, za 
razliku od vjerskih i javnih objekata građenih „tenelijom“, ili „tenelijom“ i „miljevinom“. S druge 
strane, brojne stambene građevine u Općini Posušje su građene „miljevinom“, bez 
prekrivanja žbukom. Objekti su zidani u pravim redovima, visine određene debljinom sloja u 
kamenolomu. Slaganje blokova u objekt je rađeno uvijek onako kako je blok imao položaj u 
prirodi, da ne dođu moguće slojnice u okomiti položaj i da se izbjegne uvlačenje vlage u iste, 
što bi dovelo do raspada od djelovanja leda. 
 
Primjena kamena zvanog „muljika“ se posebno ogledala u ukrasnim elementima mnogih 
srednjevjekovnih objekata na području općina Tomislavgrad, Livno, Bugojno i Travnik, pri 
čemu se na pojedinim lokalitetima razlikuje meka, svijetlija od tvrđe, tamnije „muljike“. Niz je 
primjera, od ulaznih trijema livanjskih džamija,  na Dvorskom kompleksu 
Bobovcamonumentalnih glavnih pročelja crkve na Goricu kod Livna  i u Gučoj Gori kod 
Travnika polovinom XIX. st.  

Vremenom, klasičan način primjene „tenelije“ i „miljevine“ za zidanje građevina je izmijenjen, 
pa je korištena u obliku tanke kamene podloge, prije svega AB konstrukcija, poprimajući 
dekorativno-zaštitnu ulogu oblaganja eksterijera i interijera brojnih javnih i drugih građevina. 
 
Navodim još neke primjere različitosti nazivlja za korišteni kamen. Dvorskog kompleksa 
Bobovcaza ukrase dvora u Sutjesci - krupnozrnati lapor ili „muljika“, a dekorativni kamen je 
bio „lapor“ („muljika“ ili „miljevina“). Za  
Što se tiče poznavanja svojstava ovih vrsta kamena, na Osnovnoj geološkoj karti - list 
Metković, V. Rajić i J. Papeš su 1971. godine ove tvorevine kartirali kao vapnoviti lapor i 
lapor. Godine 1979. profesor Crnković je utvrdio da se radi o vapnencu, što se u potpunosti 
slaže s rezultatima ispitivanja kamena ugrađenog u Stari most, koja je još 1963. godine 
uradio profesor Marić. Kamenolom Mukoša je aktiviran 1997. godine, odakle se vadio kamen 
koji se koristio za obnovu mosta u razdoblju od 2000.-2004. godine. Za potrebe obnove 
Starog mosta tada urađene detaljne analize i kamena koji je izvorno bio u Starom mostu, ali 
kamena iz ležišta Mukoša. Ove analize su nedvojbeno potvrdile da se radi o vapnencu.  
 
„Tenelija“ je dosta ispitivana, određeni fond podataka postoji i za mostarsku „miljevinu“, 
izvađenu iz istog ležišta Mukoša kod Mostara. Autor raspolaže određenim novijim podacima 
za „miljevinu“ i “muljiku“ korištenu u objektima u objektima u Posušju i Tomislavgradu, ali je 
fond tih podataka mali. Ne postoje podaci za svojstva navedenih vrste kamena iz 
kamenoloma, kao i ugrađenog kamena u objekte u navedenim općinama u BiH. Nisu rađena 
geološka istraživanja, a na Osnovnoj geološkoj karti ova serija je na području općina 
Posušje, Tomislavgrad i Livno (i šire) prikazana kao miocenska naslaga „laporovitih 
vapnenaca“. Stoga je potrebno što žurnije provođenje detaljnih geoloških i fizikalno-
mehaničkih istraživanja na navedenim područjima sa ležištima „miljevine“/“muljike“.  
 
U današnje vrijeme gradnja „miljevinom“/“muljikom“ izvan Mostara praktično ne postoji, a 
stari majdani gdje se vadio ovaj kvalitetni materijal su zarasli i pitanje je da li se još netko 
sjeća gdje su bili.  
 
Unatoč takvog stanja u ovom području, zadnjih 6 godina, Udruga „Zvuk kamena“ iz Posušja i 
Građevinski fakultet Sveučilišta u Mostaru, kroz organizaciju 2 međunarodna simpozija o 
kamenu i niza okruglih stolova i predavanja, kao i izrade master radova studenata, 
pokušavaju ukazati na potrebu promocije autohtonih vrsta kamena, posebno slatkovodnih 
vapnenaca, i povećanja obima eksploatacije, koji je vrlo nizak obzirom na mogućnosti 
razvoja industrije kamena.  

